
ABSTRAK 

 

 
Kajian ini bertujuan untuk mengenal pasti faktor-faktor yang mempengaruhi tahap 
pengintegrasian teknologi maklumat dan komunikasi (TMK) dalam pengajaran dan 
pembelajaran (PdP) guru Sekolah Rendah Jenis Kebangsaan Cina daerah Seremban. 
Kajian ini menggunakan reka bentuk tinjauan melibatkan 799 orang guru. Data 
dikumpul menggunakan borang soal selidik. Data dianalisis menggunakan statistik 
deskriptif dan inferens. Kajian ini mendapati tahap kesesuaian TMK dalam PdP (β = 
0.188, p<0.05), TMK mudah digunakan (β = 0.478, p<0.05) dan kelengkapan 
infrastruktur (β = 0.197, p<0.05) merupakan faktor-faktor yang mempengaruhi tahap 
pengintegrasian TMK dalam PdP. Kesimpulannya, guru-guru berkemungkinan besar 
akan mengintegrasikan penggunaan TMK dalam PdP sekiranya sekolah dapat 
menyediakan alatan dan infrastruktur TMK yang baik, diberikan latihan yang 
mencukupi berkaitan penggunaan TMK dan akhir sekali, guru-guru faham cara 
bagaimana TMK boleh disesuaikan dalam PdP mereka. Implikasi kajian ini boleh 
digunakan untuk merangka pelan tindakan TMK dalam PdP dan meningkatkan taraf 
pengintegrasian TMK di sekolah-sekolah. 

FACTORS THAT INFLUENCE THE LEVEL OF INFORMATION AND 

COMMUNICATION TECHNOLOGY INTEGRATION IN TEACHING AND 

LEARNING OF SEKOLAH RENDAH JENIS KEBANGSAAN CINA 

TEACHERS IN SEREMBAN DISTRICT 

 

 

ABSTRACT 

 

 

This study aims to identify factors that influence the level of Information and 
Communication Technology (ICT) integration in the teaching and learning (TnL) of 
the Sekolah Rendah Jenis Kebangsaan Cina teachers Seremban district. This study 
used a survey design involving 799 teachers. The data were collected using a 
questionnaire. The data were analysed using descriptive and inferential statistics. The 
findings showed that ICT suitability level for TnL (β = 0.188, p <0.05), ICT ease of 
use (β = 0.478, p <0.05) and infrastructure (β = 0.197, p <0.05) were the factors that 
influence the level of ICT integration in TnL. In conclusion, teachers are most likely 
to integrate ICT use in their TnL if schools are able to provide them with suitable ICT 
tools and infrastructure, provide adequate training on the use of ICT and finally, the 
teachers  understand how ICT can be adapted to their TnL. The implication of this 
study can be used to draw up the ICT action plan in TnL and improve ICT integration 
in schools. 

PENDAHULUAN 

 

 

 

 

1.1 Pengenalan 

 

Bab ini menerangkan secara keseluruhan tentang kajian yang dilaksanakan dan 

dihuraikan dalam beberapa bahagian subtopik kecil iaitu perbincangan mengenai latar 

belakang kajian, pernyataan masalah, objektif dan soalan kajian, hipotesis kajian, 

signifikan kajian dan definisi operasional kajian. Latar belakang kajian merangkumi 

segala aspek yang terlibat secara langsung dan tidak langsung yang akan diterapkan 

dan dilaksanakan dalam kajian pengintegrasian Teknologi Maklumat dan Komunikasi 

dalam kalangan guru. 

 

 Pernyataan masalah pula menerangkan faktor-faktor yang mendorong 

penyelidikan ini dilaksanakan dan eviden yang menerangkan masalah yang timbul. 

Selain itu, objektif, soalan dan hipotesis kajian juga turut dinyatakan untuk 

menerangkan persoalan yang hendak dicapai dan diketahui melalui kajian 

ini.Signifikan kajian juga diterangkan untuk menjelaskan hasil dapatan kajian ini 

dapat memenuhi tuntutan para pendidik dan mendatangkan pengaruh positif ke atas 

sektor pendidikan. Definisi operasional juga dinyatakan dan memainkan peranan 

sebagai aspek penelitian dan petunjuk yang memberikan informasi kepada kita 

tentang cara mengukur pemboleh ubah. 

 

 

1.2 Latar Belakang Kajian 

 

Penerapan TMK ke dalam sistem pendidikan tidak boleh dielakkan dan setiap warga 

pendidik perlu bersedia menghadapi gelombang inovasi tersebut (Pelan Pembangunan 

Pendidikan Malaysia, 2013). Integrasi talian internet dengan pendidikan dikatakan 

mampu membekalkan kualiti pembelajaran yang tinggi kepada para pelajar tanpa 

mengira masa, tempat, bahasa dan status ekonomi individu (StakerHeather & Horn, 

2012). Oleh yang demikian, bagi menyediakan pelajar yang berupaya menghadapi 

cabaran globalisasi, inovasi pendidikan adalah diperlukan untuk mengadaptasi sistem 

pendidikan negara dengan perubahan pendidikan global terkini (Ely, 1990; Norsidah, 

2012). Pengintegrasian TMK dalam pengajaran dan pembelajaran (PdP) merupakan 

fasa perubahan utama dalam sistem pendidikan Malaysia. Di bawah Pelan 

Pembangunan Pendidikan Malaysia (PPPM) 2013-2025, TMK memainkan peranan 

penting dalam transformasi pendidikan untuk melahirkan insan yang mampu bersaing 

di peringkat global (Pelan Pembangunan Pendidikan Malaysia, 2013). 

 

 Salah satu anjakan yang dinyatakan dalam Pelan Pembangunan Pendidikan 

Malaysia 2013-2025 adalah memanfaatkan TMK dalam peningkatan kualiti PdP 

(Pelan Pembangunan Pendidikan Malaysia, 2013) . Melalui TMK, semua sekolah di 

Malaysia memperoleh tahap penggunaan , keupayaan, infrastruktur yang tinggi dan 

aplikasi TMK serta menyepadukan TMK dalam PdP (Mahmud et al., 2011). Pelbagai 

program telah dilancarkan untuk merealisasikan hasrat tersebut seperti FROG VLE, 

Chrome Book, SSQS dan sebagainya (Pelan Pembangunan Pendidikan Malaysia, 

2013). Bahagian Teknologi Pendidikan (BTP) juga memberikan sokongan kepada 

sekolah dalam aspek TMK dari segi pengajaran, infrastruktur, latihan, pentadbiran 

dan sebagainya. Proses PdP berpandukan teknologi mampu membentuk insan yang 

berpengetahuan, berkompetensi, kreatif dan inovatif untuk abad ke-21(Mohamed Noh, 

Ahmad Mustafa, Hamzah, Ismail & Abdullah, 2013). 

 Oleh itu, kajian ini adalah bertujuan untuk mengenal pasti tahap 

pengintegrasian Teknologi Maklumat dan Komunikasi dalamkalangan guru di 

Seremban.  Faktor-faktor yang mendorong guru mengintegrasikan TMK dalam PdP 

telah diteliti melalui kaedah tinjauan. Kajian ini menggambarkan tahap 

pengintegrasian TMK dalam pendidikan sebenar di daerah Seremban.  

 

 

1.3 Pernyataan Masalah 

 

Tahap pengintegrasian TMK dalam PdP adalah kurang memuaskan dan mendapati 

bahawa lebih kurang 80 peratus guru kurang menggunakan teknologi dalam 

pengajaran harian, iaitu hanya mencatat  satu jam seminggu sahaja (PPPM, 2012; 

UNESCO Institute for Statistics, 2014). Selain itu, terdapat kajian yang mendapati 

bahawa hanya satu pertiga sahaja daripada murid di Malaysia menyatakan guru 

mereka menggunakan komputer secara tetap (PPPM, 2012). Guru-guru jarang 

menjalankan pengajaran yang memerlukan pelajar menggunakan perisian komputer 

seperti perisian aplikasi subjek, tutorial dan analisis data (Bakar & A. Hadi, 2011).  

 

 Tahap penggunaan internet dalam kalangan sekolah SJK (C) adalah rendah. 

Purata penggunaan internet dalam peringkat kebangsaan ialah 66714.99MB dan SJK 

(C) di Negeri Sembilan hanya mencatatkan 50,756.05MB (1BestariNet Online 

Reporting, 2017). Perkhidmatan talian internet 4G telah dibekalkan kepada setiap 

sekolah untuk tujuan PdP dan menyempurnakan tugasan atas talian. Namun demikian, 

terdapat 21 buah sekolah SJK (C) mencatatkan tahap penggunaan di bawah aras 

peringkat kebangsaan (1BestariNet Online Reporting,2017).  

 

 Banyak kekangan telah dihadapi oleh guru semasa menggunakan TMK dalam 

PdP. Guru-guru kekurangan masa untuk membuat penyediaan PdP dengan 

menggunakan komputer seperti mencari maklumat atas talian (Ely, 1990; Norsidah et 

al., 2012). Tahap kompetensi TMK guru adalah kurang memuaskan dan mereka perlu 

menggunakan masa yang lebih untuk mengintegrasikan TMK dalam PdP  (NUTP, 

2013).  

 

  Tahap pengintegrasian yang rendah juga dipengaruhi oleh faktor infrastruktur 

sekolah seperti kelengkapan peranti-peranti komputer, projektor dan sebagainya. 

Frekuensi juruteknik TMK dalam menjalankan servis atas infrastruktur TMK sekolah 

juga menjadi salah satu kekangan dalam konteks infrastruktur TMK di sekolah. 

Bilangan komputer yang tidak mencukupi, gangguan internet, dan kekurangan 

bantuan teknikal telah menjadi halangan guru dalam pengintegrasian TMK (Md. Nor 

Bakar & Rashita A. Hadi,2011). 

 

 Pengintegrasian TMK dalam PdP telah diberikan penekanan dan pelbagai 

langkah telah dilaksanakan oleh pihak KPM untuk memastikan TMK dapat digunakan 

sebagai pemangkin dalam meningkatkan keberkesanan PdP(PIPP, 2007; PPPM, 2012). 

Namun begitu, persoalan mengenai sejauh mana TMK telah diterima dan diamalkan 

oleh guru sekolah masih dipersoalkan. Oleh itu, kajian ini memainkan peranan yang 

penting dalam meninjau sejauh manakah tahap pengintegrasian TMK dalam PdP 

dalam kalangan guru dan mengkaji faktor-faktor yang mempengaruhi tahap 

pengintegrasian tersebut. Kajian ini diharapkan dapat membolehkan KPM 

memberikan tumpuan kepada fenomena tersebut dan melaksanakan tindakan yang 

sewajarnya untuk mengimplementasikan PPPM. 

 

 Selain itu, kajian TMK di SJK (C) adalah kurang berbanding dengan jenis 

sekolah lain. Berdasarkan pengumpulan kajian TMK untuk setiap jenis sekolah, hanya 

satu kajian TMK di SJK (C) dikesan, tiga  untuk Prasekolah,  lima untuk Sekolah 

Kebangsaan (SK) dan  lima untuk Sekolah Menengah (rujuk kepada Lampiran 3). 

Situasi ini adalah kurang baik untuk perkembangan pendidikan di SJK (C) kerana 

kajian pengintegrasian TMK di SJK (C) yang cukup membantu para pengkaji untuk 

memahami fenomena pengintegrasian TMK secara menyeluruh. Oleh itu, kajian tahap 

pengintegrasian TMK di SJK (C) adalah diperlukan. 

 

 Tahap pengintegrasian TMK yang rendah dan kajian TMK untuk SJK (C) 

yang kurang merupakan tumpuan kajian ini. Kajian ini akan menerangkan fenemena 

pengintegrasian TMK di sekolah rendah aliran Cina. Faktor-faktor yang 

mendatangkan pengaruh ke atas tahap pengintegrasian TMK di kalangan guru juga 

akan dikenal pasti.  

1.4 Objektif Kajian 

 

1.4.1 Mengenal pasti tahap kesesuaian penggunaan TMK, tahap kemudahan 

teknologi, tahap pengaruh sosial dalam kalangan guru dan tahap kelengkapan 

infrastruktur teknologi dalam pengintegrasian TMK dalam PdP. 

1.4.2 Mengenal pasti tahap niat penggunaan TMK dalam PdP dalam kalangan guru. 

1.4.3 Mengenal pasti tahap pengintegrasian TMK dalam PdP dalam kalangan guru. 

1.4.4 Membanding kesesuaian penggunaan TMK, tahap kemudahan teknologi, 

tahap pengaruh sosial dalam kalangan guru dan tahap kelengkapan 

infrastruktur teknologi berdasarkan faktor demografi (jantina, umur, 

pengalaman dan sukarela) 

1.4.5 Menentukan hubungan antara kesesuaian penggunaan TMK, tahap kemudahan 

teknologi, tahap pengaruh sosial dalam kalangan guru dan tahap kelengkapan 

infrastruktur teknologi dengan niat penggunaan TMK dalam PdP dalam 

kalangan guru.. 

1.4.6 Menentukan hubungan antara tahap kelengkapan infrastruktur teknologi 

dengan tahap pengintegrasian TMK dalam PdP dalam kalangan guru. 

1.4.7 Menentukan hubungan antara tahap niat tingkah laku dengan tahap 

pengintegrasian TMK dalam PdP dalam kalangan guru. 

1.4.8 Menentukan faktor yang mempengaruhi tahap pengintegrasian TMK dalam 

PdP dalam kalangan guru. 

1.5 Soalan Kajian 

 

1.5.1 Apakah tahap kesesuaian penggunaan TMK, tahap kemudahan teknologi, 

tahap pengaruh sosial dalam kalangan guru dan tahap kelengkapan 

infrastruktur teknologi dalam pengintegrasian TMK dalam PdP? 

1.5.2 Apakah tahap niat penggunaan TMK dalam PdP dalam kalangan guru? 

1.5.3 Apakah tahap pengintegrasian TMK dalam PdP dalam kalangan guru?  

1.5.4 Adakah terdapat perbezaan terhadap kesesuaian penggunaan TMK, tahap 

kemudahan teknologi, tahap pengaruh sosial dalam kalangan guru dan tahap 

kelengkapan infrastruktur teknologi berdasarkan faktor demografi (jantina, 

umur, pengalaman dan sukarela)? 

1.5.5 Adakah terdapat hubungan antara kesesuaian penggunaan TMK, tahap 

kemudahan teknologi, tahap pengaruh sosial dalam kalangan guru dan tahap 

kelengkapan infrastruktur teknologi dengan niat penggunaan TMK dalam PdP 

dalam kalangan guru? 

1.5.6 Adakah terdapat hubungan antara tahap kelengkapan infrastruktur teknologi 

dengan tahap pengintegrasian TMK dalam PdP dalam kalangan guru? 

1.5.7 Adakah terdapat hubungan antara tahap niat tingkah laku dengan tahap 

pengintegrasian TMK dalam PdP dalam kalangan guru? 

1.5.8 Apakah faktor yang mempengaruhi tahap pengintegrasian TMK dalam PdP 

dalam kalangan guru?  

1.6 Hipotesis Kajian 

 

Ho1 Tiada terdapat hubungan signifikan antara tahap kesesuaian TMK 
dalam PdP dengan niat penggunaan TMK dalam kalangan guru. 

 

Ho 2 Tiada terdapat hubungan signifikan antara tahap kemudahan teknologi 
digunakan dengan niat penggunaan TMK dalam kalangan guru. 

 

Ho3 Tiada terdapat hubungan signifikan antara tahap pengaruh sosial 
dengan niat penggunaan TMK dalam kalangan guru. 

 

Ho4 Tiada terdapat perbezaan tahap kesesuaian TMK dalam PdP yang 
signifikan berdasarkan jantina dan umur. 

 

Ho5 Tiada terdapat perbezaan tahap TMK mudah digunakan dalam PdP 
yang signifikan berdasarkan jantina, umur dan pengalaman. 

 

Ho6 Tiada terdapat perbezaan tahap pengaruh sosial yang signifikan 
berdasarkan jantina, umur, pengalaman dan sukarela. 

 

Ho7 Tiada terdapat perbezaan tahap infrastruktur teknologi yang signifikan 
berdasarkan umur dan pengalaman 

 

Ho8 Tiada terdapat hubungan signifikan antara tahap kelengkapan 
infrastruktur teknologi dengan tahap pengintegrasian TMK dalam 
kalangan guru. 

 

Ho9 Tiada terdapat hubungan signifikan antara tahap niat tingkah laku 
dengan tahap pengintegrasian TMK dalam kalangan guru. 

 

Ho10 Faktor kesesuaian PdP, mudah digunakan, pengaruh sosial dan 
infrastruktur teknologi bukan faktor-faktor yang mempengaruhi tahap 
pengintegrasian TMK dalam PdP dalam kalangan guru Seremban. 

1.7 Kerangka Konseptual Kajian 

 

 

Rajah 1.1.  Kerangka Konsep Kajian. Diadaptasi dari Model UTAUT, Vankatesh, 
2003 

 

Kerangka konsep kajian ini diubahsuai daripada Model UTAUT (Unified Theory Of 

Acceptance And Use Of Technology ). Hubungan antara pemboleh ubah dikekalkan 

seperti dalam kajian UTAUT oleh Vankatesh dan definisi seriap pemboleh ubah lebih 

fokus kepada pengajaran dan pembelajaran. Tujuan penerapan kontek pendidikan 

dalam setiap pemboleh ubah ialah konsep kajian ini mampu menjelaskan fenomena 

pengintegrasian TMK di sekolah rendah daerah Seremban. Kerangka konsep kajian 

ini akan menfokuskan kepada empat variabel tidak bersandar iaitu tahap kesesuaian 

PdP, tahap mudah digunakan, tahap pengaruh sosial dan tahap infrastruktur teknologi  

yang mendatangkan pengaruh ke atas variabel niat menggunakan TMK dan tahap 

pengintegrasian TMK. Hubungan signifikan moderator ke atas variabel-variabel telah 

dikaji dan dikenal pasti dalam kajian model UTAUT yang akan dibincangkan di Bab 

kajian literatur. 

 

 

1.8 Signifikan Kajian 

 

Dengan pengintegrasian TMK dalam sekolah, kualiti pengajaran dan pembelajaran 

dapat dipertingkatkan. TMK akan memperkayakan kaedah dan strategi pengajaran 

guru untuk mencapai objektif  PdP (Pelan Pembangunan Pendidikan Malaysia 2013-

2025, 2012). Dengan penerapan TMK dalam pendidikan, maka strategi pengajaran 

dapat diperbanyakkan dan ini memberi peluang kepada setiap guru untuk memilih 

alternatif yang sesuai bagi menguasai standard pembelajaran yang telah ditetapkan. 

 

 Melalui kajian ini, tahap pengintegrasian TMK sebenar di daerah Seremban 

dapat dikenal pasti. Kajian ini menunjukkan fenomena pembudayaan TMK di daerah 

Seremban. Berbanding dengan statistik secara keseluruhan dan umum daripada SSQS 

dan UNESCO, data yang terkumpul lebih spesifik dan lebih dapat menunjukkan 

budaya penggunaan TMK dalam PdP di daerah Seremban.Tinjauan ini tertumpu 

kepada 29 buah sekolah rendah daerah Seremban. 

 Hasil kajian mampu dijadikan sebagai penanda aras kepada pihak Bahagian 

Teknologi Pendidikan (BTP) cawangan Negeri Sembilan dan Sektor Pengurusan 

Maklumat ICT (sektor khusus dalam JPN Negeri Sembilan)  dalam merangka pelan 

tindakan yang rasional dan sewajarnya untuk memantapkan atau meningkatkan tahap 

penggunaan TMK dalam PdP di setiap daerah  Seremban. Untuk kemahiran TMK 

dalam kalangan guru, JPNNS boleh mengadakan latihan, program atau seminar yang 

bertujuan untuk memperbaiki kelemahan atau memperkukuhkan kemahiran TMK 

guru. Statistik kelengkapan infrastruktur boleh digunakan untuk membekalkan 

peralatan komputer kepada sekolah yang memerlukannya.Laporan kajian ini juga 

boleh dihantar kepada pihak yang menguruskan hubungan Internet di sekolah (Yes 

4G) sebagai rujukan untuk penambahbaikan kelajuan internet. Pengimplentasian 

TMK secara menyeluruh di daerah Seremban, maka mampu melahirkan insan yang 

memiliki pemikiran komputasional. Mereka mampu menyusun, menganalisa dan 

mempersembahkan idea atau data secara logik dan sistematik. Keupayaan mereka 

yang tinggi dalam penggunaan TMK untuk menyelesaikan masalah mereka mampu 

melibatkan diri dalam persaingan global (Brennan & Resnick, 2012). 

 

 Secara keseluruhan, kajian ini mampu mewujudkan persekitaran pembelajaran 

TMK yang kondusif di daerah Seremban. Hasil dapatan menerangkan situasi 

pengintegrasian TMK sebenar. Pihak berkuasa boleh mengambil tindakan yang 

sewajarnya untuk memperbaiki tahap pengintegrasian TMK dalam kalangan guru. 

1.9 Batasan Kajian 

 

Kajian ini bertujuan untuk menerangkan fenomena tahap pengintegrasian TMK di 

kalangan guru sekolah rendah cina daerah Seremban dan faktor-faktor yang 

mempengaruhinya. Kajian ini melibatkan 799 orang guru sekolah rendah cina. 

Konsep teori yang di aplikasikan dalam kajian ini ialah model UTAUT untuk menkaji 

fenomena pengintegrasian TMK di kalangan guru. Teori ini mengandungi empat 

pemboleh ubah tidak bersandar dan dua pemboleh ubah bersandar  Teori ini dapat 

menjelaskan kajian tahap pengintegrasian TMK di kalangan guru dengan mengukur 

hubungan antara pemboleh ubah. 

 

 

1.10 Definisi Operasional 

 

1.10.1 Teknologi Maklumat dan Komunikasi (TMK) dalam pendidikan 

 

Dalam kajian ini, TMK dalam pendidikan merujuk kepada satu gabungan 

infrastruktur dan perisian TMK dengan usaha meningkatkan keberkesanan pengajaran 

dan memudahkan pembelajaran dalam pelaksanaan proses PdP di sekolah.  Laptop, 

projektor, pembesar suara dan perisian-perisian seperti Google Chrome, Microsoft 

Office dan sebagainya memainkan peranan yang penting untuk membantu guru dalam 

persediaan, perancangan dan penggayaan PdP mereka. 

 



14 

 

 

1.10.2 Tahap Pengintegrasian Teknologi Maklumat dan Komunikasi dalam 

Pengajaran dan Pembelajaran (PdP) 

 

Dalam kajian ini, tahap pengintegrasian TMK dalam PdP merujuk kepada intensiti 

dan frekuensi seseorang guru menggabungjalinkan TMK dengan PdP (Maria Aguirre, 

2012; Pat Maier & Warren, 2002; Venkatesh, Morris, & Davis, 2003). Integrasi TMK 

dalam PdP adalah pengajaran yang dijalankan dengan adanya infrastruktur fizikal dan 

penyampaian ilmu melalui talian internet yang berpusatkan pelajar di mana mereka 

boleh menguasai faktor masa, lokasi, cara belajar dan kadar pembelajaran sendiri 

(Horn & Staker, 2011; Joutsenvirta, 2010).   

 

1.10.3 Tahap Kesesuaian TMK dalam PdP 

 

Dalam kajian ini, tahap kesesuaian TMK dalam PdP merujuk kepada tahap 

kepercayaan seseorang pendidik yang yakin bahawa penggunaan teknologi dalam 

pendidikan akan membantunya dalam meningkatkan keberkesanan PdP dan peluang 

untuk dipromosikan (Venkatesh et al., 2003; Venkatesh, Thong, & Xu, 2012). TMK 

membolehkan seseorang pendidik mengakses maklumat dengan cepat tanpa mengira 

tempat, masa dan peranti untuk menghasilkan BBM yang sesuai (Venkatesh et al., 

2003, 2012). 

1.10.4 Tahap TMK mudah digunakan dalam PdP 

 

Dalam kajian ini, tahap TMK mudah digunakan dalam PdP merujuk kepada tahap 

kemudahan penggunaan teknologi dalam PdP yang akan dapat mengurangkan daya 

upaya (tenaga dan masa) seseorang pendidik dalam menjalankan PdP dengan efikasi 

kendiri (Davis, 1989; Tan, 2013; Venkatesh et al., 2003). Faktor kerumitan dan 

kesuntukan masa dipertimbangkan oleh pengguna semasa menggunakan TMK.  

  

1.10.5 Tahap Pengaruh Sosial 

 

Dalam kajian ini, tahap pengaruh sosial merujuk kepada sejauhmana seseorang 

pendidik menganggap orang yang penting baginya dalam sistem sosialnya 

menyakinkannya bahawa dia harus mengintegrasikan TMK dalam PdPnya (Birch & 

Irvine, 2009; Venkatesh et al., 2003).  

Orang yang penting untuk tahap pengaruh sosial merujuk kepada pihak pentadbir, 

guru panitia, guru penyelaras TMK dan guru yang berpengalaman dalam bidang TMK 

(Pelan Pembangunan Pendidikan Malaysia, 2013; Venkatesh et al., 2003). 

 

 

1.10.6 Tahap Kelengkapan Infrastruktur Teknologi dalam PdP 

 

Dalam kajian ini, tahap kelengkapan infrastruktur teknologi dalam PdP merujuk 

kepada tahap di mana seseorang percaya bahawa kelengkapan infrastruktur teknologi 

di sekolah mampu meningkatkan keberkesanan PdP (Venkatesh et al., 2003). 

Infrastruktur TMK terdiri daripada peranti dan perisian komputer (Hanover 

Reasearch, 2011). Ratio pelajar kepada komputer (Learner-to-computer ratio) dan 

kelajuan talian internet juga dititikberatkan dalam kajian pengintegrasian TMK ini 

(Johari Rashida, 2011; UNESCO Institute for Statistics, 2014). 

 

1.10.7 Niat Menggunakan TMK 

 

Dalam kajian ini, tahap niat menggunakan TMK merujuk kepada tahap keinginan 

seseorang pendidik untuk menggunakan TMK dengan andaian bahawa mereka akan 

mengakses maklumat dengan komputer untuk tujuan PdP (Davis, 1989; Martin 

Fishbein & Icek Ajzen, 1975; Taylor & Todd, 1995). Guru yang berasa seronok, 

mengujakan dan suka menjalankan PdP dengan menggunakan TMK mempunyai niat 

untuk mengintegrasikan TMK dalam PdP (Thompson & Higgins, 1991). 

 

 

1.11 Rumusan Bab 

 

Perkembangan TMK telah mempengaruhi kehidupan kita secara mendalam 

khususnya dalam bidang pendidikan. Menurut kajian UNESCO, PPPM dan kajian 

yang lepas, tahap pengintegrasian TMK di Malaysia dalam PdP adalah kurang 

memuaskan. Kuantiti kajian TMK untuk SJK (C) juga kurang dan tidak dapat 

menggambarkan fenomena pengintegrasian TMK daerah Seremban sebenarnya. Oleh 

itu, kajian ini bertujuan untuk mengenal pasti enam tahap pemboleh ubah tidak 

bersandar (kesesuaian TMK , TMK mudah digunakan, pengaruh sosial, dan 

kelengkapan infrastruktur TMK) dan dua pemboleh ubah bersandar (niat penggunaan 

TMK dan tahap pengintegrasian TMK). Selain itu, kajian ini juga akan menerangkan 

hubungan antara pemboleh ubah tidak bersandar dengan pemboleh ubah bersandar, 

membanding beza tahap pemboleh ubah berdasarkan moderator dan menentukan 

faktor yang paling berpengaruh ke atas tahap pengintegrasian TMK. 

 

 Hasil dapatan kajian ini mampu menunjukkan tahap pengintegrasian TMK 

dalam PdP di daerah Seremban, Negeri Sembilan. Hasil dapatan kajian ini lebih 

spesifik dan dapat menunjukkan budaya penggunaan TMK dalam PdP di daerah 

Seremban sahaja. Ia boleh dijadikan sebagai panduan kepada pihaksekolah, PPD dan 

JPN Negeri Sembilan untuk merangkakan pelan tindakan yang sesuai. 

  




